
I

Eg hadde livt som den burtkomne sonen og var som han komin i naud; men då eg som han søkte heim att, var faderen burte.

Eg gjekk til prestane og sagde: «kjære, finne meg att Faderen! for eg hev sett til mi kraft og mi von og alt mitt liv og må døy; og han er den einaste som kann hjelpe meg.»

Og dei song sine songar og mana med bønir og sterke ord. Men Faderen såg eg ikkje.

Eg gjekk til dei vise og sagde: «kjære, finne meg att Faderen! for eg hev spillt mitt liv og er i naud, og er åleine og rædd, og sjuk; og han er den einaste som kann hjelpe meg.»

Og dei røynde sin visdom og sine sjå-glas, og rekna seg gjenom himlar og heimar og ransaka stjerne-tåkur og avgrunnar. Men dei sagde: Faderen er burte, og me finn han ikkje.

Og ein av dei eldste sagde til meg: «Er du òg ein av dem, som leitar etter Faderen? Eg skal segja deg ein ting. Den som leitar finn, men ikkje det han leitar etter.

Faderen er den som borni skapte i sitt bilæte; og dei gjorde han stor, og sette han upp for seg til ei trøyst og ei hjelp; for dei var småe og kunde ikkje vera faderlause.

Men når dei vert større, og er ufornøgde med heimsstellet, og ikkje fær hjelp når dei bed, og ikkje svar når dei spỳrr, då gjeng dei på leit etter Faderen og finn seg sjølve.»

Eg gjekk til deim som ser synir og hev draumar og manar åndir og granskar dulde ting; og eg sagde: «Kann dé vise meg Faderen?»

Men dei viste meg skuggar. Og skuggane svara på det som eg ikkje spurde um.

Då vart eg leid og leita ikkje lenger.


II

Men då eg var åleine i det framande landet, og alt hadde svikta og hugen var uroleg og dauden banka på, tenkte eg: um Faderen er burte, so vil eg sjå att barneheimen. Eg vil finne mine eigne; og dei vil høyre på meg og tilgjeva meg. Og hjå deim vil eg finne ei livd. Men dei som ikkje kann høyre meg lenger, – ved gravi deira vil eg gjera bot, og tigge meg tilgjeving. Og heime, hjå mine eigne, vil eg døy, og samlast til mine fedrar.

Eg gjorde i pengar det eg enno åtte og drog heim. Men då eg kom fram, var heimen seld og ætti spreidd; og bror min sat som ein farre på ei heid, og dei sagde han var galin. For han hadde selt alt det han åtte og gjevi det til dei fatige.

Då såg eg at eg var åleine; og eg hadde ein vond dag.

Eg gjekk til bror min og sagde han mi meining; so leigde eg meg inn hjå ein framand mann, til å bu der. For no vilde eg ikkje flakke lenger.

Og eg sagde med meg sjølv: her vil eg døy.

Eg hev vandra gjenom livet. Eg hev vorti gamall men ikkje vis; eg var rik men hev vorti arm, og no er eg heimkomin men ikkje heime. Men endå vinn eg heim. Det er berre den siste kneiken att; og dette tronge romet skal vera min inngang til kvila.

Angest kjøver meg, og sjukdom brenn i mitt blod; og hjarta verkjer og vrid seg. Men sin lagnad må mann bera til rygg brest. Eg vil lide og tenkje at di verre det er, di snarare det gjeng. Og er eg åleine, skal mine tankar halde meg lag; og er folket mitt burte, hev eg minni att; og med voggevisur vil eg svæve min hugverk. Og alt det eg hadde av livet, det gode og det vonde og alle umskifte, vil eg hugse fram att og tenkje igjenom, og sjå um eg finn lærdom og lov og samanheng. Men på stille dagar, når soli er varm, sìt eg ved gravi til far og mor; og til deim segjer eg alt det eg leid og lid, og skriftar mi synd, og trur at dei tilgjev. Og det vil synast meg visst, at kor gali ein fór og kor sårt ein sveid, so er livet alltid betre freista enn ufreista.

Og eg tenkte meg um og sagde: kva vil eg med Faderen? Eg hev aldri kjent Faderen.

Eg trudde på Gud og var rædd; for Gud var fårleg. Han gjætte meg med augo av eld, og han såg alt; og alt var vondt; og alt vondt kveikte hans harm; og Herrens dag skulde koma som ein tjuv um natti. Og alltid når eg vilde vera glad, måtte eg gløyme Gud.


Fred med Faderen og med Domaren, og fred yvi all hans harm og eld! Han søv, og me skal ikkje vekkje den dom-snare.

Rolegt, du hjarta der inne! vrid deg ikkje so. Det verste er att; men det lengste er yvi-stridt. Og Faderen er burte; men når dag lid til kvelds, gjeng eg heim til ho mor, til mi rette mor: heim til naturi.

